Otsailaren 2a
EH Bildu Nafarroa talde parlamentarioari atxikitako foru parlamentari Adolfo Aráiz Flamarique jaunak idatziz erantzuteko galdera egin du (PES-00005); horren bidez, honako informazio hau eskatzen dio Nafarroako Gobernuari:
Gobernuak ba al du asmorik ekainaren 30eko 14/2021 Foru Legean ezartzen den sei hilabeteko epean irekitzeko Nafarroako Gobernuaren Gobernu Irekiaren Atarian gune bat, informazio-sistema integral bat jasoko duena, eta zeinean argitaratuko den Nafarroako Foru Komunitateko Administrazioak eta foru-sektore publiko instituzionalak Europako funtsen kudeaketari buruz duten informazio guztia?
Gobernuak nahiz Foru-sektore publikoak gaur arte hartutako zer erabaki edo administrazio-egintza jaso behar zituzkeen gune horretan, baldin eta gune hori Gobernu Irekiaren Atarian irekita egon izan balitz?
Nafarroako Gobernua lanean ari da, Enpresa Politikaren, Nazioarteko Proiekzioaren eta Lanaren Zuzendaritza Nagusia, Next-Generation Bulegoa eta Lehendakaritzako eta Gobernu Irekiko Zuzendaritza direla medio, Gardentasunari, informazio publikoa eskuratzeari eta gobernu onari buruzko maiatzaren 17ko 5/2018 Foru Legearen bederatzigarren xedapen gehigarrian ezarritakoa betetzeko.
	Kontuan izan behar da Europako Next-Generation funtsen exekuzioari buruzko informazioa kontrolatzeko eta kudeatzeko tresna batzuk prestatzen ari garela eta horiek bat etorri behar dutela Estatuko Administrazio Orokorrak prestatuko duen tresnarekin, zeina Europako Batasunari aurkeztu behar baitio berak ere.  
	Ildo horretan, irailaren 29ko HFP/1030/2021 Aginduaren bidez taxutu zen Suspertze, Eraldatze eta Erresilientzia Plana kudeatzeko sistema.
Bestalde, irailaren 29ko HFP/1031/2021 Aginduaren bidez ezarri zen informazioa emateko zer prozedura eta formatu erabili behar dituzten Estatuko, autonomia-erkidegoetako eta tokiko sektore publikoko erakundeek, informazio hori erabiliko baita jarraipena egiteko Suspertze, Eraldatze eta Erresilientzia Planaren osagaietako neurrien mugarri eta helburuen betetze-mailari eta aurrekontu- eta kontabilitate-exekuzioari. 
Estatuko Administrazio Orokorra, arau horietan ezarritakoa betez, informazioa emateko sistemaren diseinua amaitzen ari da. 
Aipatu estatu-araudia aplikatuz, Nafarroako Gobernuak, urriaren 13ko bilkuran, Suspertze eta Erresilientzia Mekanismoaz (SEM) finantzatutako proiektuen kudeaketarako eta jarraipenerako arauak onetsi zituen. Arau horietan jasorik dago informazio sistema bat sortu behar dela, zeinak, Estatuko Administrazioari informazioa emateko betebeharra betetzeko bidea izateaz gain, SEMek finantzatutako jarduketa guztien gaineko informazioa emanen baitu. Tresna horrek garapen praktikoa izan dezan, Estatuko Administrazio Orokorrak behin betiko taxutu behar du informazio sistema, zeinak jasoko baititu proiektuen bilakaera eta xede horretarako esleitutako funtsen benetako aplikazioa, maila guztietan –Europar Batasuneko erakundeen aurrean ziurtatzeko indarra ere izanen du–. Irailaren 29ko HFP/1031/2021 Aginduak aipagai duen Estatuko informazio sistemaren egitura erabat argitu arte eta Estatuko Administrazioak jarraipena zein proiekturi egin behar zaien zehaztu arte, noski, ezer gutxirako balioko luke egiten ari diren jarduketen berri argitaratzeko ahalegin orok.  
Hori egin bezain laster, gardentasunaren eta kontu-ematearen printzipioak eta arestian aipatutako 5/2018 Foru Legea betez, gune bat jarriko da Nafarroako Gobernuaren Atarian eta handik herritarrek informazio eta agiri guztiak eskuratzen ahalko dituzte. 
Hala, bada, eraginkortasunaren, efizientziaren eta zuhurtziaren printzipioek eskatzen dute pixka bat gehiago itxarotea gune hori sortzeko. 
	Zure bigarren galderari dagokionez, aurreko erantzunean azaldu den bezala eta bertan adierazitako arrazoiak tarteko, oraindik ez da sortu gune hori. 
	Hala ere, gardentasunaren ikuspuntutik, aintzat hartu behar dira bi datu hauek:
	1. Nafarroako Gobernuaren erabaki guztiak Parlamentura igortzen dira eta bilkura bakoitzeko gai zerrenda Nafarroako Gobernuaren Gobernu Irekiaren Atarian argitaratzen da. 
	Dirulaguntzak, berriz, dirulaguntzen datu-base nazionalean argitaratzen dira, eta deialdiak Nafarroako Aldizkari Ofizialean, laguntzak norgehiagokaren edo banakako ebaluazioaren bidez banatzen direnean. Halaber navarra.es webguneko prozedura eta zerbitzuen katalogoko fitxetan argitaratzen da laguntzen deialdi, emate eta ordainketei buruzko informazio osoa. Azkenik, Gobernu Irekiaren Atarian argitaratzen da gardentasun araudiak laguntzei dagokienez agintzen duen publizitate aktiboko informazioa. 
	Kontratazio publikoaren arloan ere, kontratu publikoen lizitazio eta adjudikazioekin zerikusia duten informazio guztiak Kontratazioaren Atarian argitaratzen dira.
	2. Gaur egun, Suspertze, Eraldatze eta Erresilientzia Planaren esparruan Nafarroako Foru Komunitateari esleitu zaion 200 milioitik gorako diru kopurutik milioi bat pasatxo baino ez da exekutatu. 
Hori guztia jakinarazten dizut, Nafarroako Parlamentuko Erregelamenduaren 194. artikulua betez.

